
Ed. 399. Frumvarp tillaga [220. mál]
um fóðurverksmiðjur.

(Lagt fyrir Alþingi á 104. löggjafarþingi 1981-82.)

I. KAFLI
1. gr.

Ríkisstjórninni er heimilt að taka þátt í stofnun hlutafélaga um eignaraðild og rekstur
fóðurverksmiðja, sem eru í ríkiseign.

2. gr.
Ríkisstjórninni er heimilt að selja félagssamtökum eða einstaklingum fóðurverksmiðjur

í eigu ríkissjóðs og lána söluverðið með sömu kjörum og jarðakaupalán frá Stofnlánadeild
landbúnaðarins.

Ef um sölu til hlutafélags er að ræða, er ríkisstjórninni heimilt að leggja eignir verk-
smiðjunnar fram á matsverði sem hlutafé.

Þá er ríkisstjórninni heimilt að selja á leigu fóðurverksmiðjur í eigu ríkissjóðs.
Leigugjald skal ákveðið með samkomulagi eða mati dómkvaddra manna.

3. gr.
Ríkisstjórninni er heimilt að taka þátt í stofnun hlutafélaga, sem eigi og reki nýjar

fóðurverksmiðjur.
Við staðarval ber að huga að aðstöðu til hráefnisöflunar, orkuöflun ar og nálægðar

markaða.
Landbúnaðarráðherra og fjármálaráðherra skipa menn í stjórn slíkra hlutafélaga að

jöfnu í samræmi við hlutafjáreign ríkisins.

II. KAFLI
4. gr.

Ríkisstjórnin starfrækir áfram fóðurverksmiðjur þær, sem nú eru eign ríkissjóðs og ekki
verður ráðstafað samkvæmt I. kafla laga þessara, en að því skal stefnt, að við framleiðsluna
nýti þær hráefni bæði frá landbúnaði og sjávarútvegi.

5. gr.
Stjórn fóðurverksmiðja ríkisins skal skipuð fimm mönnum og jafn mörgum til vara, sem

landbúnaðarráðherra skipar til fjögurra ára í senn.
Ráðherra skipar formann stjórnar, sem að öðru leyti skiptir með sér verkum.

6. gr.
Stjórn fóðurverksmiðja ríkisins hefur á hendi yfirstjórn verksmiðjanna. Hún ræður

verksmiðjustjóra við hverja verksmiðju, sem hefur á hendi daglega stjórn.



7. gr.
Stjórn fóðurverksmiðja ríkisins ákveður verð á framleiðsluvörum þeirra, svo og sölu-

skilmála, að höfðu samráði við landbúnaðarráðuneytið. Við verðákvörðun skal stefnt að því,
að reksturinn standi undir öllum kostnaði, þ. á m. vöxtum og afskriftum.

III. KAFLI
8. gr.

Landbúnaðarráðherra hefur á hendi yfirstjórn mála, er lög þessi varða og setur með
reglugerð nánari ákvæði um framkvæmd þeirra.

9. gr.
Með lögum þessum fellur úr gildi 4. tl. 28. gr. og 55.-60. gr. 10. kafla laga nr. 45/1971

svo og önnur lagaákvæði, er fara kunna í bága við lög þessi.

10. gr.
Lög þessi öðlast þegar gildi.

Athugasemdir við lagafrumvarp þetta.
Hér á landi eru nú starfræktar fimm grænfóðurverksmiðjur, sem í frumvarpi þessu eru

nefndar fóðurverksmiðjur, og þrjár eru í undirbúningi. Starfræktar verksmiðjur eru að
Gunnarsholti á Rangárvöllum, á Stórólfsvelli, að Flatey á Mýrum, í Saurbæ í Dalasýslu og að
Brautarholti á Kjalarnesi. Allar eru verksmiðjumar í ríkiseign nema verksmiðjan að
Brautarholti. Í undirbúningi eru verksmiðjur í Hólminum, Skagafirði, að Saltvík, Reykja-
hreppi, S.-Þing. og í Borgarfirði. Heildarframleiðsla allra grænfóðurverksmiðjanna var árið
1980 12.848 tonn og árið 1981 9.986 tonn.

Áður en gripið var til kjarnfóðurskatts og framleiðslukvóta, var árlegur innflutningur á
kjarnfóðri nálægt 70 þús. tonnum. Nokkuð hefur dregið úr innflutningi kjarnfóðurs og nam
hann um 60 þús. tonnum árið 1981.

Mikill áhugi hefur verið fyrir því á undanförnum árum að efla innlendan fóðuriðnað til
þess að draga úr innflutningi og spara þannig gjaldeyri. Ýmiss konar innlent fóður er nú notað
í kjarnfóðurblöndur, t. d. grasmjöl og fiskimjöl. Í grasköggla hefur verið blandað steinefn-
um, lýsi, fitu frá sláturhúsum og fiskimjöli.

Mikill áhugi er nú á aukinni kornrækt í landinu, a. m. k. á vissum svæðum. Bændur í
Landeyjum, sem rækta korn, hafa fengið Stórólfsvallarbúið til að þurrka korn sitt, mala það
og blanda grasmjöli. Hefur þessi blanda gefið góða raun að sögn bændanna.

Árlega fellur til í landinu geysimikið magn af ýmiss konar hráefni, sem mætti nota til
framleiðslu á fóðri handa búfé. Í þessu sambandi má nefna sláturhúsaúrgang, úrgang frá
fiskvinnslustöðvum, mysu o. fl. Sláturhúsið í Borgarnesi og Kaupfélag Eyfirðinga reka þó
vinnslustöðvar sem nýta þennan úrgang til framleiðslu á kjöt- og beinamjöli. Úrgangsfita úr
þessum sláturhúsum hefur m. a. verið notuð til íblöndunar í grasköggla.
Auk hefðbundinnar framleiðslu á fiskimjöli og beinamjöli hefur á síðustu árum vaknað

áhugi á framleiðslu á s. n. meltu úr fiskúrgangi og reyndar ýmsum öðrum lífrænum úrgangi.
Rannsóknastofnun fiskiðnaðarins og Rannsóknastofnun landbúnaðarins hafa um nokkurra
ára skeið gert tilraunir með fisk- og hvalmeltu með góðum árangri.

Árlega falla til í mjólkurbúum landsins 7 millj. lítra af mysu. Aðeins lítill hluti hennar er
nýttur. Hið lága þurrefnisinnihald mysunnar og mikill flutningskostnaður hefur komið í veg
fyrir að hún væri notuð til fóðurs nema í mjög litlum mæli. Með nýrri tækni sem ekki krefst
jafnmikillar orku og eiming, hefur tekist að framleiða mysuþykkni, sem inniheldur um 20%



þurrefni. Að undanförnu hafa verið gerðar á vegum RALA tilraunir með mysuþykkni með
góðum árangri.

Allar þær afurðir, sem hér hafa verið n-efndar, má nota í fóðurblöndur fyrir búfé, svo
framarlega að farið sé eftir viðurkenndum forskriftum og reglum þar að lútandi. Mikið af
þessu hráefni fer í dag forgörðum. Þykir því rétt að víkka verksvið þeirra verksmiðja, sem nú
eru reknar og þeirra, sem reistar kunna að verða með aðild ríkisins, umfram það að vinna
aðeins úr grasi og grænfóðri.

Um 1. gr.
Samkvæmt 1. gr. er ríkisstjórninni heimilað að taka þátt í stofnun hlutafélaga, sem taki

að sér eignaraðild og rekstur þeirra grænfóðurverksmiðja, sem nú eru í ríkiseign. Samkvæmt
greininni er ekki gert ráð fyrir, að ríkisstjórninni sé heimilt að ganga inn í félagsform með
ótakmarkaðri ábyrgð. Samkvæmt því verður ríkissjóður ekki aðili að sameignarfélögum,
sem kunna að verða stofnuð í því skyni að taka að sér eignaraðild og rekstur áðurnefndra
verksmiðja.

Um 2. gr.
Samkvæmt 2. gr. er ríkisstjórninni heimilt að selja grænfóðurverksmiðjur ríkisins. Ekki

eru skorður settar við því, hverjum sé heimilt að selja. Jafnframt felast í greininni heimildir
til að lána söluverðið með kjörum, sem ætla má að kaupandi ráði við.

Í 2. mgr. er sérstakt ákvæði varðandi sölu til hlutafélags. Samkvæmt þeirri málsgrein er
ríkisstjórninni heimilt að leggja eignir verksmiðjunnar fram á matsverði sem hlutafé. Gert er
ráð fyrir, að við ákvörðun matsverðs verði fyrst og fremst tekið mið af uppfærðum stofn-
kostnaði verksmiðjunnar að frádregnum yfirteknum skuldum og sambærilegum afskriftum á
fasteignum viðkomandi verksmiðju, sem Fasteignamat ríkisins og Yfirfasteignamatsnefnd
byggja á við ákvörðun endurstofnverðs fasteigna.

Þá er samkvæmt greininni heimilt að selja grænfóðurverksmiðjur í eigu ríkisins á leigu.
Ekki þykir rétt að binda í lögum hámark eða lágmark slíks leigutíma, heldur verði slíkt
samningsatriði.

Um 3. gr.
Samkvæmt greininni er ríkissjóði framvegis ekki ætlað að standa einn að byggingu og

rekstri fóðurverksmiðja. Heppilegasta félagsformið fyrir ríkissjóð til að eiga aðild að eign og
rekstri fóðurverksmiðja er hlutafélagsform. Slík hlutafélög yrðu væntanlega fyrst og fremst
stofnuð með heimaaðilum, þar sem verksmiðja væri áformuð, framkvæmd málsins til
styrktar.

Um 4. gr.
Komi ekki til sölu eða leigu þeirra verksmiðja, sem ríkið á nú, er ætlast til að þær verði í

áframhaldi reknar þannig, að hráefnis verði víðar aflað en á akurlendum, þannig að fram-
leiðslan hafi sem mest fóðurgildi.

Um 5. gr.
Sérstök stjórn er fyrir hverja ríkisverksmiðju samkvæmt gildandi lögum.
Samkvæmt frumvarpinu er einni yfirstjórn ætlað að fara með málefni allra verksmiðj-

anna.

Um 6.-10. gr.
Greinarnar skýra sig sjálfar.


